


Fundaröð innanríkisráðuneytisins um mannréttindamál 2011 - 2012 - samantekt
Í tengslum við mótun landsáætlunar í mannréttindum sem lögð var fyrir Alþingi í febrúar 2013 stóð innanríkisráðuneytið fyrir röð funda um mannréttindamál. Þetta var gert í samræmi við þá áherslu að viðhafa víðtækt og markvisst samráð við aðila innan stjórnarráðsins og undirstofnana þess, sem og við hagsmunaaðila, fræðasamfélagið og frjáls félagasamtök. Í vinnunni var lögð á nýja sýn varðandi mannréttindamál í samfélaginu, þ.e. ekki aðeins mannréttindavinnu á grundvelli alþjóðasamninga og stjórnarskrár heldur einnig á þá áherslu að mannréttindasjónarmið séu undirstaða allrar stefnumörkunar í samfélaginu og vinnu stjórnvalda.
Á hinum mánaðarlegu morgunverðafundum var fjallað um mannréttindi í víðum skilningi. Efni þeirra hefur bæði nýst sem innlegg í mótun landsáætlunarinnar og til að varpa ljósi á það hvernig best verður brugðist við ábendingum varðandi framkvæmd og stöðu alþjóðlegra mannréttindasáttmála sem Ísland er aðili að og þróun mannréttindamála almennt hér á landi.

[bookmark: _GoBack]Desember 2011 - niðurstöður úr reglulegu allsherjareftirliti með mannréttindum á Íslandi og samningur Evrópuráðsins um bann við kynbundnu ofbeldi og heimilisofbeldi
Í tilefni alþjóðlega mannréttindadagsins, þann 10. desember, var haldinn fyrsti fundur fundaraðar innanríkisráðuneytisins um mannréttindamál. Á fundinum var fjallað um fyrirtöku vegna stöðu mannréttindamála á Íslandi hjá mannréttindaráði Sameinuðu þjóðanna og um samning Evrópuráðsins um bann við kynbundnu ofbeldi og heimilisofbeldi.
Ástæður:
Fjallað  var um fyrirtöku hjá mannréttindaráði Sameinuðu þjóðanna á stöðu mannréttindamála á Íslandi í Universal Periodic Review ferlinu, sem er reglulegt allsherjareftirlit með mannréttindum, sem fór fram í október 2011. Sérstaklega var fjallað um þær athugasemdir sem íslenskum stjórnvöldum hefur borist. 
Fjallað um samning Evrópuráðsins um bann við kynbundnu ofbeldi og heimilisofbeldi, en Ísland var eitt 11 ríkja sem fyrst skrifuðu undir samninginn í apríl 2011, en hefur ekki fullgilt hann.
Hagsmunaaðilar:
Stígamót
Mannréttindaskrifstofa Íslands
Jafnréttisstofa
Háskóli Íslands
UN Women - íslensk landsnefnd
Kvennaathvarfið
Efni fundarins:
UPR:
Fundurinn hófst með ávarpi Ögmundar Jónassonar innanríkisráðherra. Hann sagði að í samræmi við stefnuyfirlýsingu ríkisstjórnarinnar og leiðbeiningar Sameinuðu þjóðanna hafi ráðuneytið hafið undirbúning við mótun landsáætlunar í mannréttindamálum. Hann sagði liggja fyrir niðurstöður frum greiningarvinnu í tengslum við undirbúning landsáætlunar, bæði hvað varði form og efni slíkrar áætlunar og að vinna að undirbúningi hennar væri hafin. „Því er ljóst að ekki aðeins liggur fyrir pólítískur vilji og fagleg greining á verkefnunum sem liggja fyrir í málaflokknum, heldur er tækifæri fólgið í tímasetningum á aðhaldi alþjóðasamfélagsins með framkvæmd mannréttindamála á Íslandi“, sagði ráðherra ennfremur.
Fulltrúar sendinefndar Íslands fjölluðu um og kynntu helstu niðurstöður og ábendingum sem komu í kjölfar fyrirtöku mannréttindaráðs Sameinuðu þjóðanna sem fór fram í Genf í október 2011, en innanríkisráðherra fór fyrir sendinefndinni. Þar komu fram fjölmörg sjónarmið en eitt þeirra atriða sem stóð upp úr voru áhyggjur alþjóðasamfélagsins af kynbundnu ofbeldi á Íslandi.
Niðurstöður og tillögur:
· Kynferðislegt ofbeldi og meðferð þess í réttarkerfinu þarfnast meiri skoðunar
· 
Samningur Evrópuráðsins:
Johanna Nelles, sérfræðingur frá Evrópuráðinu sem hefur unnið að gerð samnings Evrópuráðsins um bann við kynbundnu ofbeldi og heimilisofbeldi, fjallaði um efni hans og mögulega framkvæmd. Ísland hefur hefur undirritað samninginn en ekki fullgilt hann, Johanna Nelles fjallaði sérstaklega um þær aðgerðir sem íslensk stjórnvöld þurfa að grípa til svo fullgilda megi samninginn. 
Í pallborðsumræðum að loknu erindinu ræddu fulltrúar nokkurra hagsmunaaðila ýmsar hliðar mannréttindamála. Í pallborði sátu fulltrúar íslensku landsnefndar UNWomen, Mannréttindaskrifstofu Íslands, Jafnréttisstofu, Stígamóta, Kvennaathvarfsins auk Ingólfs V. Gíslasonar, dósents í félags- og mannvísindadeild Háskóla Íslands.
Ingólfur lagði áherslu á að mikilvægt væri að tryggja að söfnun og úrvinnsla gagna eins og kveðið væri á um í samningum yrði tekin föstum tökum á Íslandi og að mikilvægt væri að samræma stofnanir og aðila sem komi að málaflokknum.
Fulltrúi Jafnréttisstofu sagði að það væri mikið áhyggjuefni að utan höfuðborgarsvæðisins hefði komið upp tilvik þar sem lögreglan þekkti ekki ákvæði laganna um austurrísku leiðina sem snýst um að banna mönnum sem sýnt hafa af sér ofbeldi aðgang að heimili sínu eða beittu þeim að minnsta kosti ekki. Einnig að mikilvægt væri að taka afstöðu til þess hvað eigi að gera við ofbeldismenn þegar er búið að taka þá út af heimilinu og varpaði fram vangaveltum um meðferðarúrræði í tengslum við við ákvæði samningsins. Hann benti einnig á að eigi að fullgilda samninginn þurfi að leiða í íslensk lög ákvæði um heiðursglæpi.
Hjá Kvennaathvarfi var bent á að betri aðbúnað vanti og fagnað var ákvæði í samningnum sem skyldar ríki til að bjóða uppá fullnægjandi athvörf fyrir þolendur. Einnig var vakin athygli á stöðu erlendra kvenna, sérstaklega frá ríkjum utan EES.
Margrét Steinarsdóttir, framkvæmdastjóri Mannréttindaskrifstofu Íslands, var almennt ánægð með samninginn og þótti bæði sjónarmið og áherslur sem þar birtast á réttum forsendum. Henni þótt þó að orðalagið hefði mátt verið beinskeyttara, og vísaði þá til þess að talað er um að konur verði fyrir ofbeldi en sjónum hefði mátt beina meira að gerandanum.
Af hálfu UN Women var bent á að ofbeldi gegn konum væri alheimsvandamál, forvarnir væru mikilvægar og kölluðu eftir því að stjórnvöld veittu fjármagni í vitundarvakningu og að á niðurskurðartímum væri það fjárhagslega hagkvæmt að styðja við forvarnarverkefni. Í því samhengi var vísað til nýlegrar úttektar Ástrala á hversu mikill kostnaður samfélagsins væri af því að beita ofbeldi gegn konum og börnum þeirra og var niðurstaðan var sú að tilkostnaður Ástrala næmi sem samsvaraði um 1.600 milljörðum íslenskra króna á ári. Yfirfært í íslenskt samhengi mætti áætla að kostnaður íslensks samfélags væri um 22 milljarða á hverju ári.
Af hálfu Stígamóta var bent á að í samninginn er hvergi er minnst á klám, vændi og mansal en í samninginum er reynt að skilgreina alvarlegustu form ofbeldis gegn konum.
Niðurstöður og tillögur:
· Auka þarf forvarnir
· Liggur á að bæta upplýsingu og menntun fagstétta

Janúar 2012 – tjáningarfrelsi og lýðræðisleg umræða
Ástæður:
Athugasemdir um að refsað sé fyrir meiðyrði frá Evrópuráðinu
Mikilvægi lýðræðislegrar umræðu og verndar tjáningarfrelsisins fyrir vernd og virkni mannréttinda í samfélaginu.
Hagsmunaaðilar:
Fjölmiðlanefnd
Menntamálaráðuneytið
Efni fundarins:
Erindi fluttu Elfa Ýr Gylfadóttir, framkvæmdastjóri fjölmiðlanefndar, Björg Eva Erlendsdóttir, framkvæmdastjóri samstarfs vinstri grænu flokkanna á Norðurlöndunum og Vilhjálmur Hans Vilhjálmsson hrl.
Erindin tóku á ýmsum hliðum tjáningarfrelsisins og inntaki hugtaksins í samfélagslegri umræðu sem og á tengslum þess og mörkum gagnvart öðrum mannréttindum í verkefnum fjölmiðla og í gegnum nýrri samfélagsmiðla, svo sem á netinu.
Elfa Ýr Gylfadóttir, framkvæmdastjóri fjölmiðlanefndar, flutti erindið „Ógna rangfærslur og hlutdrægar fréttir lýðræðinu?“ Björg Eva Erlendsdóttir, blaðamaður flutti erindi sitt „Segðu mér sömu söguna aftur“ og að lokum fjallaði Vilhjálmur Hans Vilhjálmsson hrl. Um tjáningarfrelsi í tengslum við ákvæði hegningarlaga um meiðyrði. 
Niðurstöður og tillögur:
· Skoða refsilög með tilliti til meiðyrðalöggjafar. 
· Vinna við þetta er þegar hafin, en refsiréttarnefnd hefur málið til skoðunar meðal annars í samhengi við starf samstarfsnefndar um að Ísland skapi sér sérstöðu um vernd tjáningafrelsis sem starfar á grundvelli þingsályktunartillögu. 

Febrúar 2012 – Trúfrelsi 
Ástæður:
· Athugasemdir úr Universal Periodic Review ferlinu
· Skýrsla ECRI um Ísland 2012.
· Athugasemdir frá mannréttindanefnd SÞ komu í júlí 2012, en áhyggjur komu fram í viðbótarspurningum sem lágu fyrir í febrúar.
Hagsmunaaðilar við undirbúning:
Mannréttindaskrifstofa Íslands
Siðmennt
Formaður samráðsvettvangs trúarbragða 
Lagadeild HR
Nefnd um mat á skráningu trúfélaga
Efni fundarins:
Ráðherra lagði fram frumvarp á Alþingi í febrúar sem miðar að því að jafna stöðu lífskoðunarfélaga og trúfélaga. Með þessum breytingum munu allir einstaklingar verði jafnir að lögum óháð trúar- og lífsskoðunum, sem og staða þeirra sem standa utan allra trúfélaga og/eða hafna trú verður tryggð. 
Ögmundur Jónasson innanríkisráðherra hóf fundinn með ávarpi og sagði meðal annars að þeir væru margir sem vildu deila með öðrum trúarskoðunum sínum. „Þeir eru mun fleiri en hinir sem vilja hlusta á trúarskoðanir þínar,” sagði ráðherra og hélt áfram: „Við þurfum að geta fengið að vera í friði fyrir þeim sem vilja þrengja trúarskoðunum uppá fólk, en við þurfum að vera umburðarlynd gagnvart þeim sem langar til að þjóna sínum Guði. Og ekkert síður hinum sem leita í veraldlega siðfræði og til hugsuða sem láta jörðina og hið áþreifanlega nægja í leit að svörum.“ Undir lok ávarps síns sagðist ráðherra vera ánægður með hvernig umræðan um lífsskoðunarfélög, trúarbrögð og trúfrelsi hefði þróast hérlendis. „Mér hefur fundist þessi umræða spretta upp úr því besta í hinni íslensku arfleifð sem ég hef hér vísað til; arfleifð umburðarlyndisins.“
Þá flutti erindi Ragnhildur Helgadóttir, prófessor við lagadeild Háskólans í Reykjavík, og sagði hún trúfrelsi vera mikilvægt fyrir samfélagið og fyrir einstaklinginn. Hún fór yfir greinar í stjórnarskránni og mannréttindasáttmála Evrópu sem fjölluðu um trú og benti á að þær vernduðu líka rétt manna til að vera án trúar.
Hjalti Hugason, prófessor við guðfræði- og trúarbragðadeild Háskóla Íslands, fjallaði um hvort skrá ætti trúfélög og freista þess að draga úr mismunun. Hann taldi rétt að taka það skref að lífsskoðunarfélög fengju að njóta sama réttar og trúfélög og fór yfir skilgreiningar er vörðuðu skráningu og til dæmis réttindi forstöðumanns félags, skil á skýrslum og fleira.
Bjarni Jónsson, varaformaður Siðmenntar, sagði mikilvægt að efna til samtals sem þessa og þakkaði frumkvæði innanríkisráðherra við mótun landsáætlunar í mannréttindamálum. Hann rakti nokkuð baráttu Siðmenntar fyrir því að fá skráningu og hann kvaðst vona að frumvarpið um trúfélög og lífsskoðunarfélög sem væri til meðferðar á Alþingi næði fram að ganga.
Tillögur:
· Frumvarp um lífskoðunarfélög verði aftur lagt fram á Alþingi
· Stuðla að upplýstri umræðu um trúmál

Mars 2012 – mannréttindi geðsjúkra með sérstöku tilliti til nauðungarvistana á grundvelli lögræðislaga
Ástæður:
Niðurstöður nefndar evrópuráðsins um varnir gegn pyntingum, frá síðustu heimsókn nefndarinnar árið 2005, fjallaði meðal annars um aðbúnað geðsjúkra á Íslandi, sérstaklega á geðdeild LSH við Hringbraut. Neyðarvistaðir einstaklingar gátu ekki farið út og höfðu ekki aðgang að iðjuþjálfa. Nefndin hefur gefið út að hún muni næst heimsækja Ísland á árinu og því þótti gagnlegt að skoða hvort að brugðist hefði verið við athugasemdum nefndarinnar frá því síðast. 
Hagsmunaaðilar við undirbúning:
Innanríkisráðuneytið
Fulltrúi notenda við geðsvið LSH
LSH
Geðhjálp
Hugarafl
Velferðarsvið Reykjavíkurborgar
Velferðarráðuneytið
Hlutverkasetur
Landlæknir
Efni fundarins:
Fjallað var um ýmsar hliðar mannréttinda geðsjúkra. Rúmlega 100 manns sátu fundinn.
Páll Matthíasson, framkvæmdastjóri geðsviðs Landspítala ræddi meðal annars um siðferðislegan grundvöll nauðungarvistana í erindi sem bar yfirskriftina „á nauðung í geðþjónustu rétt á sér?“ Í erindinu fjallaði hann um samspil og togstreitu á milli ólíkra sjónarmiða um hvernig sé best að hjálpa fólki í vanda og fjallaði um rök með og á móti nauðungarvistunum í stærra samhengi. Niðurstaða erindisins var sú að fyrirliggjandi rannsóknar- og kerfisgögn um gagnsemi þess að beita nauðungarúrræðum væru nógu sannfærandi til að gera nauðungarvistanir ásættanlegar – en aðeins innan skýrs lagaramma og undir ríku eftirliti.
Guðmundur Örvar Bergþórsson, lögfræðingur í innanríkisráðuneytinu, fjallaði um ákvæði lögræðislaga byggðust á því viðhorfi að sjálfráða einstaklingar tækju ákvarðanir um eigin málefni og að einstaklingar væru ekki vistaðir á sjúkrahúsi gegn eigin vilja eða þvingaðir til að þiggja læknismeðferð. Rakti hann síðan hvað væri nauðungarvistun og hver væru skilyrði fyrir henni og hvernig fara skuli með beiðnir um slíkt. Einnig skýrði hann hverjar væru skyldur ráðuneytisins á þessu sviði, hver væru réttindi hins nauðungarvistaða og um lok slíkrar vistunar.
Héðinn Unnsteinsson, stefnumótunarsérfræðingur, ræddi um notkun nauðungar í íslenskri heilbrigðisþjónustu og fór yfir reglur um mannréttindi og geðheilbrigði og greindi frá þáttum sem betur mega fara við framkvæmd nauðungarvistana.
Þátttakendur í pallborðsumræðum fluttu styttri erindi en Kristín Tómasdóttir, ráðgjafi hjá Geðhjálp fjallaði um mikilvægi hagsmunagæslu, Björn Hjálmarsson læknir um sálrænan sársauka í tengslum við nauðungarvistanir, Bergþór Grétar Böðvarsson, fulltrúi notenda - gæðaráð geðsviðs LSH fjallaði um ýmsa þætti varðandi réttindagæslu nauðungarvistaðra, og Lára Björnsdóttir, staðgengill skrifstofustjóra velferðarþjónustu í velferðarráðuneytinu, um málefni geðsjúkra í tengslum við verkefni velferðarráðuneytisins.
Í framhaldinu urðu góðar umræður um málefni geðsjúkra í samfélaginu í víðu samhengi. Styrmir Gunnarsson stýrði fundinum.
Tillögur:
· Verklagsreglur um hvaða aðilar komi að nauðungarvistun, meiri áhersla sé á aðkomu félagsþjónustu en fjölskyldunnar
· Bæta gagnasöfnun varðandi nauðungarvistanir – verkefni fyrir dómstóla
· Taka sérstaklega til skoðunar ákvæði um nauðungarvistanir í tengslum við mögulega endurskoðun lögræðislaga í tengslum við fullgildingu samnings SÞ um réttindi fatlaðs fólks. 

Apríl 2012 – Hatursáróður
Fjallað var um margar hliðar hatursáróðurs og viðbrögð við honum, sérstök áhersla var lögð á fordóma í samfélaginu gagnvart útlendingum, hatursfulla umræða á netinu og í fjölmiðlum, áhrif hatursfullrar umræðu og mörk tjáningafrelsis og persónuverndar. 
Ástæður:
· Athugasemdir í UPR ferlinu 
· ECRI skýrsla Evrópuráðsins frá 2012
· Athugasemdir mannréttindafulltrúa Evrópuráðsins frá í febrúar 2012 
· Atvik í samfélaginu, haturáróður jafnt í fjölmiðlum sem og á samskiptavefum, sem bentu til þess að þörf væri að ræða málefnið. 
Hagsmunaaðilar við undirbúning: 
Fjölmiðlanefnd/MMRN
Fjölmenningasetur
Innflytjendaráð
Lögreglan
Mannréttindaskrifstofa Íslands
Efni fundarins:
Ögmundur Jónasson innanríkisráðherra setti fundinn með ávarpi, og fjallaði um umræðu samtímans og hversu hatursfull hún getur verið og að það gefur ástæðu til að hafa áhyggjur af. „Ekki aðeins vegna þess að hatursorðræða getur leitt til hatursglæpa, heldur vegna hins – sem er ekki síður alvarlegt – að hatursorðræða vegur að lýðræðinu og tjáningarfrelsinu. Hún gerir það að verkum að ákveðnir hópar eða einstaklingar óttast að tjá sig eða koma fram vegna holskeflu af hatursfullum ummælum sem um þá falla“.

Á fundinum fluttu framsöguerindi þau Björg Thorarensen, prófessor við lagadeild Háskóla Íslands, Margrét Steinarsdóttir, framkvæmdastjóri Mannréttindaskrifstofu Íslands, Logi Kjartansson, lögfræðingur hjá stjórnsýslusviði Ríkislögreglustjóra, og Íris Ellenberger  sagnfræðingur. Fulltrúar  þingmanna sem eiga sæti í allsherjar- og menntamálanefnd Alþingis, þau Skúli Helgason og Þorgerður Katrín Gunnardóttir, tóku þátt í pallborðsumræðum. Fundarstjóri var Karl Blöndal, aðstoðarritstjóri Morgunblaðsins.
Í erindi sínu fór Björg Thorarensen yfir íslenskrar lagareglur um bann við hatursáróðri og um sérstakar takmarkanir við tjáningarfrelsi, íslenska dómaframkvæmd og niðurstöður  mannréttindadómstóls Evrópu, meðal annars nýlegan dóm dómstólsins um tjáningu hatursáróðurs í garð samkynhneigðra í sænskum menntaskóla. Í framhaldinu ræddi hún um hlutverk fjölmiðla, réttindi þeirra og skyldur, og um skyldur ríkja til þess að grípa til aðgerða gegn hatursáróðri á grundvelli alþjóðlegra mannréttindaskuldbindinga.
Margrét Steinarsdóttir sagði hatursáróður litinn alvarlegum augum í nágrannalöndum og ræddi hún spurninguna hvort breyta ætti hegningarlögum þannig að sækja mætti menn til saka vegna hatursáróðurs á grundvelli almannahagsmuna og lýðræðissjónarmiða. Sagði hún nauðsynlegt að aðgerðir gegn hatursáróðri yrðu forgangsverkefni.
Logi Kjartansson fjallaði um hatursáróður og hlutverk og heimildir lögreglu vegna brota á því sviði og sagði hann vandmeðfarið hvernig lögregla gæti brugðist við slíkum brotum. Sagði hann fyrirbyggjandi aðgerðir og forvarnir þýðingarmiklar á þessu sviði sem og öðrum sviðum löggæslu. Hann taldi jafnframt að möguleikar lögreglu til þess að bregðast við hatursáróðri í netheimum væru of óljósir til þess að hægt væri að beita þeim.
Íris Ellenberger rakti dæmi um málflutning sem telja mætti til hatursáróðurs þar sem annars vegar var lýst andstöðu við innflytjendur frá ríkjum í austurhluta Evrópu og umræðu þar sem  samkynhneigð væri fordæmd.
Tillögur:
Í framhaldi af erindinum sköpuðust meðal annars umræður um athugsemdir ECRI, nefndar Evrópuráðsins gegn kynþáttafordómum, um að stjórnvöld skyldu beina því til Blaðamannafélagsins að setja ákvæði í siðareglur félagsins um hvort og þá hvernig greina skuli frá þjóðerni einstaklinga í tengslum við fjölmiðlaumfjöllun.

Maí 2012 – Aðgangur útlendinga frá ríkjum utan Evrópska efnahagssvæðisins að Íslandi
Fjallað var um málefni útlendinga utan Evrópska efnahagssvæðisins, sérstök áhersla var lögð á hælisleitendur, innflytjendur, aðgengi og aðlögun að íslensku samfélagi. 
Ástæður:
· Athugasemdir í Universal Periodic Review ferlinu 
· Skýrsla sem starfshópur um málefni útlendinga utan EES vann að og skilaði af sér í júní 2012.
Hagsmunaaðilar:
Samráðshópur
IRR – niðurstöður nefndar um endurskoðun útlendingalaga
VEL
Mannréttindaskrifstofa Reykjavíkurborgar
No borders
Women
Fjölmenningasetur
Útlendingastofnun
Vinnumálastofnun
Rauði kross Íslands
Innflytjendaráð
Flóttamannaráð
Utanríkisráðuneyti

Að auki var tekið saman skjal með helstu athugasemdum frá erlendum eftirlitsnefndum um hvað megi betur fara í málefnum útlendinga. Það fylgir með yfirliti þessu. 
Efni fundarins:
Ögmundur Jónasson innanríkisráðherra setti fund um aðgang  þeirra sem leita hingað og eru búsettir utan Evrópska efnahagssvæðisins, í ávarpi sínu sagði ráðherra m.a. að „Öll stjórnsýsla á alltaf að vera til endurskoðunar og í umbreytingastarfi á málefnið að vera í forgrunni en ekki persónur og leikendur heldur hagsmunir þeirra sem löggjöfin hefur áhrif á, í þessu tilviki útlendingar utan EES sem vilja flytja til Íslands“.
Innanríkisráðherra sagði málefni útlendinga ekki málefni eins ráðuneytis, hann snerti mörg ráðuneyti en helst innanríkisráðuneyti og velferðarráðuneyti. Sagði hann gott samstarf hafa tekist milli þessara tveggja ráðuneyta og að menn væru sammála um að hafa í huga að breyta þyrfti hugsanlega núverandi kerfi. Ráðherra varpaði því einnig fram hvort velferðarkerfið myndi rísa undir miklum fjölda þurfandi aðkomufólks og sagði síðan:
,,Hvaða áhrif hefur frekari opnun á íslenskt samfélag og hvaða áhrif hefur hún á íslenskt velferðarkerfi? Þarna tel ég að heillavænlegra sé að stíga skref en taka ekki  heljarstökk, en á sama tíma má óttinn við skrefin ekki gera það að verkum að við stöndum í stað. Í tíð minni sem innanríkisráðherra, hef ég orðið vitni að einstaklingsmálum sem sýna fram á ágalla í löggjöfinni. Ef lagabókstafurinn er þannig að ósanngirnin blasir við þeim sem fylgjast með framkvæmdinni, þá þarf að lagfæra lagabókstafinn. Miðað við þá fundi sem ég hef átt með starfsnefndinni þá þykir mér ljóst að þessi endurskoðun mun vera mjög til góðs og með mannúðarsjónarmið að leiðarljósi. Það er ekki þar með sagt að niðurstaðan verði endanleg og eilíf, þvert á móti, löggjöf þarf stöðugt að betrumbæta, sem áður segir, sérstaklega löggjöf sem hefur afgerandi áhrif á líf fólks.”
Halla Gunnarsdóttir, aðstoðarmaður innanríkisráðherra og formaður starfshóps um málefni útlendinga utan EES, flutti erindi þar sem hún fór yfir vinnu hópsins um endurskoðun löggjafar um aðgengi útlendinga utan EES að Íslandi og mótun stefnu í málefnum útlendinga utan EES. Hópurinn hefur haft samráð við fjölmörg félagasamtök og stofnanir og tóku fulltrúar margra þeirra í pallborðsumræðum að loknu erindi Höllu. Í erindi sínu fór hún yfir skilyrði fyrir dvalarleyfi á Íslandi, leiðina til fullra réttinda og leiðina að velferðarkerfinu. Rakti hún hvernig dvalarleyfum er skipt í ýmsa flokka eftir ástæðum umsóknar. Fór hún síðan yfir stöðuna eins og hún er nú og minntist á ýmsar tillögur til breytinga og álitaefni sem væru til umræðu í starfshópnum, bæði er lúta að dvalarleyfum og atvinnuleyfum og varðandi málefni hælisleitenda og flóttafólks. Kom meðal annars fram að hentugast væri að ein heildarlög giltu um málefni útlendinga og að brýnt væri að fræða vel um réttindi og skyldur útlendinga sem flytjast til Íslands.
Að loknu erindi Höllu voru pallborðsumræður og áttu eftirtalin samtök fulltrúa í pallborðinu: Mannréttindaskrifstofa Íslands, Útlendingastofnun, Fjölmenningarsetur, No borders, Rauði kross Íslands, Samtök kvenna af erlendum uppruna og Samband íslenskra sveitarfélaga.
Tillögur:
Leggja fram frumvarp til nýrra útlendingalaga. 

Október – Sjálfstæð mannréttindastofun
Ástæða:
Athugasemdir í UPR og á grundvelli nánast allra mannréttindasamninga hjá SÞ
Athugasemdir mannréttindafulltrúa Evrópuráðsins og mannréttindafulltrúa Sameinuðu þjóðanna
Hagsmunaaðilar:
Umboðsmaður Alþingis
Mannréttindaskrifstofa Íslands
Mannréttindastofnun HÍ
VEL
IRR	

Efni fundarins:
Ögmundur Jónasson innanríkisráðherra flutti ávarp í upphafi fundar. Hann fjallaði um að fundurinn væri hluti af samráðsferli um mótun landsáætlunar í mannréttindum sem lögð verði fyrir Alþingi á næstu vikum. Í áætluninni verða lagðar fram hugmyndir stjórnvalda um hvernig megi efla mannréttindi og bregðast við alþjóðlegri og innlendri gagnrýni á framkvæmd og vernd mannréttinda á Íslandi.
Í ávarpi sínu sagði innanríkisráðherra að umræðan um stofnun mannréttindastofnunar væri sett fram í ofangreindu samhengi en íslensk stjórnvöld hafa ítrekað fengið hvatningu á grundvelli mannréttindasamninga sem ríkið er aðili að hjá Sameinuðu þjóðunum um að setja á laggirnar mannréttindastofnun í samræmi við svokallaðar Parísarreglur, viðmiðunarreglur Sameinuðu þjóðanna um mannréttindastofnanir. Hann sagði það krefjast ígrundaðrar umræðu hvort stofna skuli mannréttindastofnun og fram þyrfti að fara víðtækt samráð um hvernig því yrði best fyrirkomið í íslensku samfélagi.
Guðfríður Lilja Grétarsdóttir, alþingismaður stýrði fundinum og Oddný Mjöll Arnardóttir, lektor við lagadeild Háskóla Íslands, Tryggvi Gunnarsson, umboðsmaður Alþingis, og Margrét Steinarsdóttir, framkvæmdastjóri Mannréttindaskrifstofu Íslands fluttu upplýsandi og ítarleg erindi um ýmsar hliðar efnisins.
Fjallað var um stofnanir sem starfa í samræmi við Parísarviðmiðin og hvert hlutverk og samfélagslegur hagur af slíkri stofnun gæti verið á Íslandi. Fjallað var um stefnur og strauma um stofnanaþætti ríkja við vernd mannréttinda á alþjóðlegum vettvangi og rætt um mikilvægi virkrar réttindaverndar í ríkjum. Í þessu samhengi var fjallað um verkefni mannréttindastofnunar í samræmi við Parísarviðmiðin og þau mátuð við hlutverk og starfsemi stofnana og samtaka á Íslandi, sérstaklega með hliðsjón af starfi umboðsmanns Alþingis og Mannréttindaskrifstofu Íslands. Að loknum erindum var gefinn kostur á fyrirspurnum og umræðum. Rætt var um virkni réttindaverndar og úrræði fyrir einstaklinga, að horfa yrði á stofnanakerfið í heild með gagnrýnum hætti og um hlutverk afla á borð við hagsmunasamtök, stéttarfélög og frjáls félagasamtök við vernd og eflingu mannréttinda. Í því samhengi var rætt um aðgang einstaklinga sem telja á sér brotið, meðal annars með hliðsjón af reglum um gjafsóknir. 
Tillögur:
Undirbúa og leggja fram lagafrumvarp um mannréttindastofnun í samræmi við Parísarviðmiðin. Við vinnuna skuli litið til annarra ríkja og þeirrar stofnanauppbyggingar sem þegar er til staðar í íslensku samfélagi, þá sérstaklega Mannréttindaskrifstofu Íslands. 

